
Nd. 469. Frumvarp til laga [182. mál]
um listamannalaun.

Flm.: Gunnar Thoroddsen.

1. gr.
Veita skal tiltekinni tölu viðurkenndra listamanna föst listamannalaun eftir

lögum þessum.
2. gr.

Sex mönnum skal veita 20 þús. kr. árslaun. Sameinað Alþingi ákveður með
skriflegri atkvæðagreiðslu og umræðulaust. hverjir þessara launa skuli njóta.

3. gr.
Sex mönnum skal veita 15 þús. kr. árslaun, tólf mönnum 12 þús. kr. árslaun og

tólf mönnum 8 þús. kr. árslaun. Menntamálaráðherra ákveður, hverjir þessara
launa skuli njóta, eftir tilnefningu samkvæmt 4. gr.

Engum má veita laun eftir þessari grein, sem yngri er að árum en fertugur.

4. gr.
Heimspekideild háskólans, eða fimm menn, sem hún velur til, og menntamála-

ráð, hvor aðili í sínu lagi, skulu gera tillögur til ráðherra um það, hverjum veita
skuli listamannalaun eftir 3. gr. Skal hvor aðili gera í fyrsta sinn tillögu um fulla
tölu manna í hvern launaflokk. En síðan skal hvor aðili tilnefna tvo menn til hverra
listamannalauna, sem laus verða til veitingar.

Sækja má um listamannalaun, einnig fyrir hönd annars manns. En tilnefna skal
menn til launanna og veita þau án tillits til þess, hvort umsókn hefur komið fram
eða eigi.

5. gr.
Meta skal þetta við veiting listamannalauna eftir 3. gr. og hafa hliðsjón af, að

öðru jöfnu:
a) hversu arðbær sú listgrein er almennt, sem maður leggur stund á,
b) hvort maður gegnir föstu starfi og hversu vel launuðu,
e) hvort maður hefur eftirlaunarétt,
d) hvort maður hefur verulegar tekjur af eignum eða fjárafla utan sinnar list-

greinar.
6. gr.

Veiting listamannalauna skal fylgja sami réttur og veiting embættis, eftir því
sem við getur átt, en án aldurshámarks og án eftirlauna til maka, enda greiðist ekki
lífeyrissjóðsgjald af listamannalaunum. - Ráðherra getur svipt mann listamanna-
launum, sem veitt eru eftir 3. gr., ef maðurinn gerist sekur um afbrot eða mjög
vítavert framferði.

7. gr.
Listamannalaun eftir 3. gr. skulu falla til veitingar á ný, ef svo verður:
a) að maður hverfur úr landi, nema til þess sé að geta betur stundað list sína

í íslenzka þágu, og metur ráðherra það,
b) að maður tekur við föstu starfi með árslaunum, sem svara VIII. launaflokki

opinberra starfsmanna eða meira. - Þó má tilnefna mann til hinna sömu lista-
mannalauna eða annarra og veita honum á ný.

8. gr.
Listamannalaun skal greiða hverju sinni með sömu uppbót eftir vísitölu og

laun opinberra starfsmanna. Verði almenn hlutfallshækkun gerð á launum opin-
berra starfsmanna, skal fara eins um listamannalaun.



9. gr.
Listamannafé, sem veitt er Í fjárlögum til úthlutunar árlega, skal úthlutað af

þingkjörinni nefnd, eftir nánari ákvæðum í fjárlögum, en að fengnum tillögum
menntamálaráðs og fimm manna nefndar, kosinnar af fulltrúaráði Bandalags ís-
lenzkra listamanna, og geri hvor aðili í sínu lagi tillögur til úthlutunarnefndar.

Greinargerð.

Frumv. þetta er flutt að beiðni stjórnar Rithöfundafélags íslands og nokkurra
annarra úr hópi listamanna. Flutningsmaður áskilur sér rétt til að flytja brtt. við
frumv. eða fylgja þeim.

Frumv. fylgdi svofelld greinargerð frá stjórn Rithöfundafélags Íslands:
Frumvarp þetta er upphaflega borið fram í stjórn Bandalags íslenzkra lista-

manna 1954 og er samið af þáverandi ritara bandalagsins (Helga Hjörvar). Frumv.
var þá rætt nokkuð meðal listamanna og höfuðtillögu þeirri, sem í frumv. felst, yfir-
leitt mjög vel tekið. Málið fór þó ekki lengra í það sinn.

Það vakti mikla óánægju meðal listamanna, þegar fastar fjárveitingar til lista-
manna voru felldar úr 18. gr. fjárlaga. En það er höfuðatriði þessa frumv. að taka
upp aftur "átjándu greinina" að þessu leyti, en í fastara formi en áður var.

Meiri eða minni listamannalaun til hinna fremstu listamanna þykja öllum
sjálfsögð. Hins vegar mætti hitt þykja ótiIhlýðilegt, að meta það ár frá ári, hvort
t. d. Ásgrímur eða Kjarval, eða aðrir öndvegismenn. skuli hafa áfram einhvern
"styrk", og svo bezt að þeir sæki sjálfir um styrkinn. Þetta er skapraun fjölda
manna, hvað sem líður umsækjendunum sjálfum. Ætlunin með þessu frumv. er
fyrst og fremst að skipa í fastan sess að þessu leyti þeim listamönnum, sem fengið
hafa fyrir löngu sinn sess í úthlutun listamannafjár og í meðvitund þjóðarinnar.

Hinir yngri listamenn munu telja sér beinan hag í því að losna við þá togstreitu,
sem óbeint hlýtur að verða milli þeirra og hinna eldri og meir viðurkenndu lista-
manna við hverja árlega úthlutun. Og hinum yngri þykir sem þeirra hlut verði
jafnan hættara. Þeir munu einnig álykta svo, að árlega veitt upphæð í fjárlögum til
listamanna yrði síður skorin við nögl, ef þau listamannalaun, sem sjálfsögð þykja
hvort eð er, prýða ekki lengur hina óskiptu tölu í dálkum fjárlaganna.

Ekki þarf að vænta þess, að skipting listamannafjár verði með fullri eindrægni,
hvernig sem að væri farið. En sú skipun, sem hér er lagt til að upp verði tekin,
mundi efalaust miða til hins betra og setja niður að verulegu leyti óþarfar og ár-
legar erjur.

Skal þá vikið að nokkrum atriðum í frumv., sem eftir eðli sínu hljóta að verða
álitamál.

a) Um tölu listamanna, sem njóta skulu fastra launa, svo og launahæð og
launaflokka. hlýtur jafnan sitt að sýnast hverjum. Tölu manna er hér haldið frá
hinu upphaflega frumv. og flokkaskipun og launaflokkum (hlutfallslega) að mestu.
Til samanburðar má nú geta þess, að Alþingi hefur nýlega ákveðið tveimur höfuð-
skáldum um 33 þús. kr. heiðurslaun. Tala manna (36) er miðuð við það, að sjálf-
sagt mundi þykja að setja ekki færri menn en það í fasta flokka, miðað við árlega
úthlutun nú um langan tíma. En á það hefur verið bent af ýmsum, að efsti flokkur-
inn (2. gr.) sé of fámennur. En hægt væri þá fyrir Alþingi að bæta þar um, ef fallizt
verður á sjálft skipulagið eða annað svipað.

b) Aldurshámarkið í 3. gr. er álitamál og einnig hvar það skyldi sett. En eftir
sjálfri frumhugmyndinni í frumvarpinu er ætl azt til, að hinir yngri listamenn og
síður fullreyndir njóti síns fjár af árlegri úthlutun, eins og verið hefur, og er að
sjálfsögðu ekkert því til fyrirstöðu, að hinir fremstu þeirra fengju meira fé en
svarar lægri flokkunum föstu. Meiri hreyfing er og þarf að vera á fjárveitingum
til hinna ungu listamanna.



e) Tilnefning til fastra listamannalauna (4. gr.) hlýtur að verða álitamál. Um-
svifaminnst og sjálfsagt má telja, að veitingin sjálf sé í höndum menntamálaráð-
herra, eins þó að um svo takmarkað veitingavald sé að ræða. En hver ráðherra mundi
settur í næsta óvenjulegan vanda, ef hann hefði ekki sterkan tillögugrundvöll á
að standa í þessu, og þó allra helzt í fyrsta sinn. En það er eitt höfuðatriði í frumv.
að leggja tilnefninguna á tvo aðila, sem hvor sé óháður öðrum, en lengi má deila
um hitt, hvernig velja skuli þessa aðila. Margir meðal listamanna vilja, að þeir
hafi sjálfir sem ríkust áhrif á úthlutun listamannalauna. En aðrir þeirra eru því
mjög andstæðir, vegna þess að því geti fylgt illdeilur í hópi listamanna sjálfra. Hér
er borin fram sú tillaga, sem upphaflega var í frumv., að tilnefning verði falin
heimspekideild háskólans, auk menntamálaráðs.

d) Meðal listamanna er ágreiningur um 5. gr. og b-lið í 7. gr., þvi að margir
telja ekki sæma að meta neitt annað en listarverðleika eina. Fánýtt er að deila um
slíkt, meðan ekki er af ómældu fé að taka. Hér er farin sú leið, sem telja má nauð-
synlega og skynsamlega, þó að það megi til finna. að hún sé ekki stórmannleg.
Tillagan í 7. gr., h-lið, við hvaða launaflokk skuli miðað, er aðeins lausleg.

Við hið upphaflega frumv. er hér aukið 9. gr., eftir samráði við flutnings-
mann.

Útgjöld eftir þessu frumv. mundu verða, miðað

2. gr.: 6 menn 35000 .
3. gr.: 6 26250 .

12 21000 .
12 14000 .

við 75% vísitölu:

kr. 210000
157500
252000
168000

Kr. 787500

Llstaruannaf'é var á árunum 1947-49 (að meðaltali hvert árið) kr. 517 þús.
Það hækkaði lengi mjög lítið, þrátt fyrir vaxandi dýrtíð og gengisfellingu. Jafnvel
sú hækkun, sem gerð var í fyrra, náði engan veginn sanngjörnu hlutfalli.

Listamannafé er nú kr. 992608.00, en ætti að vera hlutfallslega:
1. Eftir hækkun á launum starfsmanna ríkisins, miðað við 1948

og 1956 kr. 1190000.00
2. Eftir hækkun á menntamálagreinum fjárlaga (14. og 15. gr.)

á sama tíma .
3. Eftir hækkun á fjárlögum alls, miðað við 1947-49 og 1956

1528000.00
1372000.00

Árið 1955 var 114 mönnum veitt listamannafé, en nokkru færri árin þar á
undan. Til þess að veita sömu tölu listamanna fé, að þessu frumv. samþykktu, eng-
um minna en fyrr, og þó með 10% uppbót, miðað við 1955, þyrfti um 367 þús. kr.,
auk kostnaðar við föst listamannalaun, þ. e. .... kr. 787500.00

_. 367400.00
kr. 1154 900.00

eða um 35 þús. kr. minna en því svarar, að listamannafé hefði hækkað á við starfs-
mannalaun (þ. e. miðað við einstaklinga). En sá samanburður ætti sízt að vera
ósanngjarn frá sjónarmiði listamanna. Þar að auki segir það sig sjálft. að heildar-
veiting til listamanna ætti að hækka verulega af því einu, að ungum listamönnum
fjölgar mjög ört, en framsókn' þeirra er áköf og vonglöð.


